Avgerð frá 26.05.2009, mál nr. 08-03-33-29

Virðisgjald - ógreiðar upplýsingar frá Akstovuni

- Ll. avgjøld v skráseting av motorakførum 19.5.2008 § 7

Samandráttur:

Grundað á samskiftið við Akstovuna hevur kærarin fingið ta áskoðan, at bilur teirra kann skrásetast sum tjaldbilur (autocamper) í Føroyum, og at virðisavgjald tí ikki skal gjaldast í samband við skrásetingina av bilinum. Í samband við skrásetingina av bilinum í Føroyum tekur Akstovan avgerð um at skráseta innflutta akfarið hjá kærara num sum persónbil, tí bilurin ikki lýkur treytirnar fyri at verða skrásettur sum tjaldbilur sambært løgtingslóg nr. 33 frá 19. mai 2008 um avgjøld við skráseting av motorakførum. Hendan avgerð hjá Akstovuni er kærd. Skatta- og avgjaldskærunevndin hevur avgjørt at staðfesta avgerðina hjá Akstovuni, tí eitt møguliga ítøkiligt svar frá Akstovuni ikki kann vera bindandi, tí svarið er í stríð við løgtingslóg nr. 33 frá 19. mai 2008 um avgjøld við skráseting av motorakførum. Svarið er eyðsæð í stríð við omanfyrinevndu lóg og kann tí longu av hesi grund heldur ikki uppihaldast á tí grundarlagi, at kærarin hevur fingið ein ”retsbeskyttet forventning” av svarinum
Avgerð

Grundað á samskiftið við Akstovuna hevur kærarin fingið ta áskoðan, at bilur teirra kann

skrásetast sum tjaldbilur (autocamper) í Føroyum, og at virðisavgjald tí ikki skal gjaldast í

samband við skrásetingina av bilinum.

Í samband við skrásetingina av bilinum í Føroyum tekur Akstovan avgerð um at skráseta

innflutta akfarið hjá kæraranum sum persónbil, tí bilurin ikki lýkur treytirnar fyri at verða

skrásettur sum tjaldbilur sambært løgtingslóg nr. 33 frá 19. mai 2008 um avgjøld við

skráseting av motorakførum. Hendan avgerð hjá Akstovuni er kærd.

Kærarin upplýsir, at hann, í samband við at hann skal flyta til Føroyar, spyr Askovuna, hvat

tað fer at kosta at taka bil teirra við til Føroyar. Kærarin upplýsir Akstovuni, at talan er um ein

KIA CARNIVAL 2,9 D AUT. Bilurin er keyptur sum tjaldbilur (autocamper), tað vil siga, at

hann er skrásettur sum persónbilur við ”beboelse” sum nýtslu. Kærarin upplýsir eisini

typugóðkenningarnummarið og typufráboðanarnummarið (typeanmeldelsesnr.) hjá bilinum.

Í telduposti frá 10. juni 2008 upplýsir Akstovan m.a. fylgjandi: Vit hava fingið eina nýggja

lóg frá 1. juni, sum frítekur tjaldbilar fyri skrásetingargjald, teir skulu tó gjalda co2, hetta er

so alt eftir hvat bilurin dálkar, hesin stendur til at dálka við 226 g/km, so tann upphæddin

verður: co2 36.800,- kr. + burturbeining sum er 5.000,- kr. / sýn 350,- kr. / nummarspjaldur

500,- kr. = 42.500,- kr. + vektgjald sum er eftir vekt. Hetta er so upphæddin, sum er til ein

tjaldbil.

Kærarin upplýsir síðani Akstovuni, at tey taka bilin við til Føroyar og skráseta bilin sum

tjaldbil. Kærarin biður Akstovna vátta, at tey skulu gjalda upphæddina, sum er upplýst í

teldupostinum frá 10. juni 2008. Hetta váttar Akstovan.

Grundað á hetta samskiftið hevur kærarin ta áskoðan, at bilur teirra kann skrásetast sum

tjaldbilur í Føroyum. Hetta hevur við sær, at co2-avgjald, gjald fyri burturbeining, sýn,

nummarspjaldur og vektgjald skulu gjaldast í samband við skrásetingina, men ikki

virðisavgjald.

Í samband við skrásetingina tann 8. juni 2008 tekur Akstovan avgerð um, at bilurin ikki kann

skrásetast um tjaldbilur. Bilurin skal skrásetast sum ein vanligur persónbilur og skal tí

umframt áður nevndu gjøld eisini gjalda 33.600 kr. í virðisavgjaldi.

Kærarin førir fram, at hann ikki er ósamdur við Akstovuni í, at bilur teirra ikki er ein

tjaldbilur sambært lógini um avgjøld við skráseting av motorakførum. Kærarin hevur ta

áskoðan, at Akstovan átti at upplýst tey um hetta fyrr í málinum ella at tikið fyrivarni fyri, at

støða ikki var tikin til, hvat tað fór at kosta at innflyta bilin.

Tey hava sett ein ítøkiligan spurning til Akstovuna, og tað framgongur, at tey skulu flyta til

Føroyar, at talan er um ein ítøkiligan bil, og at tey ynskja at vita, hvussu nógv tað fer at kosta

at innflyta bilin til Føroyar. Akstovan hevur givið eitt nágreiniligt svar um, hvat tey skulu

gjalda í samband við innflyting av bilinum, og svarið eigur at vera bindandi.

Akstovan hevur tikið avgerð um, at bilurin hjá kærararanum skal skrásetast sum persónbilur.

Bilurin kann ikki skrásetast sum tjaldbilur, og Akstovan leggur dent á, at bilurin sambært

typugóðkenningini er ein persónbilur M1, og at tað ikki er samsvar millum tað upplýstu

koyrikláru vektina í skrásetingarskjalinum og í typugóðkenningini. Hetta talar fyri, at bilurin

er umbygdur. Akstovan leggur eisini dent á, at allir variantar sambært typugóðkenningini eru

egnaðir til taxakoyring við 6 passagerum, og at bilurin er typugóðkendur við 7 sitiplássum og

ikki 6, sum er galdandi fyri E 13634.

Tá bilurin ikki er verksmiðjuframleiddur, skal hann viðgerast sum ein bilur, sum er umbygdur

til autocampara, og víst verður til § 7, stk. 1, nr. 7 í løgtingslóg nr. 33 frá 19. mai 2008 um

avgjøld við skráseting av motorakførum.

Akstovan vísir til løgtingslóg nr. 33 frá 19. mai 2008, § 7, stk. 1, nr. 7 um avgjaldsrokning

fyri tjaldbilar og § 8, stk. 1 og stk. 3 um co2-avgjaldið, og eisini til viðmerkingarnar til § 7,

stk. 1, nr. 7 í lógini.

Akstovan førir fram, at Akstovan ikki hevur tikið ítøkiliga støðu til, hvussu bilurin hjá

kæraranum skal avgjaldsroknast í samskiftinum, sum er við kæraran, áðrenn avgerðin verður

tikin. Tað framgongur av málinum, at tað er kærarin sjálvur, ið upplýsir yvir fyri

málsviðgeranum, at talan er um ein autokampara og spyr um, hvat ein autokampari fer at

kosta í avgjøldum at flyta inn til Føroyar. Málsviðgerin bað um at fáa upplýst

typugóðkenningarnummar fyri at fáa upplýsingar um co2 útlát, fyri at kunna rokna co2

avgjald, sb. § 8, stk. 3 í løgtingslóg nr. 33 frá 19. mai 2008 um avgjøld við skráseting av

motorakførum.

Avgerðin hjá Skatta- og avgjaldskærunevndini

Skatta- og avgjaldskærunevndin hevur tikið støðu til, um Akstovan er bundin av einum

møguliga ítøkiligum svari í mun til avgerðina, sum Akstovan seinni tekur í málinum.

Lógarfestar reglur um bindandi svar eru ikki á økinum fyri skráseting af motorakførum. Tað

er tó møguligt, at ein myndugleiki, sum ítøkiliga svarar einum borgara, í eini seinni avgerð tó

kann verða bundin av tí svari, sum hann gevur. Hetta kann henda, um spyrjarin/borgarin

hevur lýst málið/spurningin eintýtt og úttømandi, og tað nágreiniliga innihaldið av svarinum

kan dokumenterast, og myndugleikin ikki hevur tikið fyrivarni.

Tað er tó ein fortreyt, at svarið ikki er heft við formligum ella materiellum manglum, sum

hava við sær, at svarið ikki kann vera bindandi.

Um svarið frá Akstovuni skal vera bindandi, skal tað sum útgangsstøði ikki vera í stríð við

løgtingslóg nr. 33 frá 19. mai 2008 um avgjøld við skráseting av motorakførum.

Manglandi heimild í lógini er ein materiellur mangul, sum altíð er ein týðandi mangul.

Meginreglan er tí, at manglandi heimild førir til, at eitt svar ikki er bindandi, eisini um talan er

um eitt ”begunstigende” svar. Tað er bara í heilt serligum førum, at eitt svar kann uppihaldast,

hóast tað er í stríð við lógargrundarlagið.

Sambært § 7, stk. 1, nr. 7 í løgtingslóg nr. 33 frá 19. mai 2008 um avgjøld við skráseting av

motorakførum eru tjaldbilar (autocamparar), ið upprunaliga eru verksmiðjuframleiddir sum

tjaldbilar, undantiknir virðisavgjaldi. Uppbygdir tjaldbilar, ið upprunaliga ikki eru

verksmiðjuframleiddir sum tjaldbilar, skulu lúka fylgjandi treytir: Eginvektin skal vera oman

fyri 2.500 kg., hæddin í tjaldkabinuni skal vera í minsta lagi 170 cm. Motorakfarið skal vera

indrættað sum tjaldbilur við fast uppsettum køki og møguleika at reiða upp í minsta lagi 4

verulig sovipláss. Tað skal ikki vera neyðugt at taka burtur ella flyta bilsetur fyri at nýta

køkin.

Í viðmerkingunum til lógina stendur m.a. til hesa grein, at ásett verður í § 7, stk. 1, nr. 7, at

tjaldbilar, sum upprunaliga eru verksmiðjuframleiddir sum tjaldbilar, eru undantiknir

virðisavgjaldi. Hetta eru nýggir tjaldbilar, sum eru uppbygdir ella umbygdir á verksmiðjuni,

ið hevur framleitt bilin. Tá eru hesir tjaldbilar partur av modellúrvalinum hjá viðkomandi

bilmerki. Tað kunnu eisini vera nýggir tjaldbilar, sum eru uppbygdir ella umbygdir á

verksmiðjum, ið framleiða og selja nýggjar tjaldbilar.

Sambært tí danska skrásetingarskjalinum er bilurin ein persónbilur, sum verður nýttur til

”beboelse”. Skjalið vísir eisini, at typufráboðanarnummarið (typeanmeldelsesnr.) er E13634-

02. Um hetta nummarið framgongur av heimasíðuni hjá Færdselsstyrelsen (www.fstyr.dk), at

talan er um ein ”anmeldt EF-Typegodkendelse” E13634. Umsøkjarin/anmeldarin er Kia

Import Danmark A/S. Undir ”art” framgongur, at talan er um ein ”Personbil M1”.

At bilurin er ein persónbilur sambært typugóðkenningini merkir, at tann danski KIAimportørurin

hevur innflutt bilin sum ein persónbil. Bilurin er sostatt verksmiðjuframleiddur

sum persónbilur. Bilurin er síðani uppbygdur av importørinum ella bilseljaranum, møguliga í

samband við søluna av bilinum. Undir øllum umstøðum er talan um ein tjaldbil, sum

upprunaliga ikki er verksmiðjuframleiddur sum tjaldbilur, men síðani er uppbygdur til

tjaldbil.

Um hesin bilurin skal undantakast virðisavgjaldinum, skal hann lúka tær treytir, sum eru

ásettar í § 7, stk. 1, nr. 7, 2. pkt. í omanfyri nevndu lóg. Ein treyt er, at eginvektin skal vera

oman fyri 2.500 kg. Tað framgongur av tí danska skrásetingarskjalinum, at bilurin hjá

kæraranum hevur eina eginvekt á 2.156 kg, og longu av hesi grund kann bilurin ikki

undantakast virðisavgjaldinum.

Er tað so, at Akstovan kann metast ítøkiliga at hava tikið støðu til, um bilurin hjá kæraranum

kann skrásetast sum tjaldbilur, er svarið í stríð við løgtingslóg nr. 33 frá 19. mai 2008 um

avgjøld við skráseting av motorakførum. Svarið frá Akstovnuni kann tí longu av hesi grund

ikki vera bindandi í mun til avgerðina, sum Akstovan seinni tekur í málinum

Viðvíkjandi prinsippinum um ”retsbeskyttet forventning” kan viðmerkjast, at tað bert er í heilt

serligum førum, at eitt svar, sum ikki eigur at vera bindandi grundað á týðandi materiellar ella

formligar manglar, tó kan uppihaldast á tí grundarlagi, at borgarin hevur fingið ein

”retsbeskyttet forventning”.

Um svarið er eyðsæð í stríð við lógargrundarlagið, kan svarið ikki uppihaldast á hesum

grundarlagi.

Hetta hevur Hægsti Rættur staðfest í einum dómi, sum viðvíkur eini avgerð frá einum

kommunalum skattamyndugleika, sum var eyðsæð í stríð við lógargrundarlagið, jb. dómi frá

1. september 2006, 65/2005 m.a. kunngjørdur í TfS2006.841.

Í dóminum tekur Hægsti Rættur undir við dissensinum í Landsrættinum, sum ásetir fylgjandi:

Efter ligningslovens § 16, stk. 2, skal værdien af helt eller delvis vederlagsfri benyttelse af andres

formuegoder medregnes ved opgørelsen af den skattepligtige indkomst, når godet modtages som led

i et ansættelsesforhold eller som led i en aftale om ydelse af personligt arbejde i øvrigt. Efter lovens

§ 16, stk. 6, sættes den skattepligtige værdi af en lystbåd, der er stillet til rådighed af en arbejdsgiver

som nævnt i stk. 1, til 2 pct. pr. uge af bådens anskaffelsessum, inkl. moms og levering. Den

komuunale skattemyndigheds afgørelse af 11. dec. 1997 vedrørende indkomståret 1995, hvorefter

beskatning af værdien af fri lystbåd skulle ske på grundlag af As faktiske anvendelse af båden og

ikke af værdien af rådigheden, er i åbenbar modstrid med ligningslovens § 16, stk. 6. Allerede som

følge heraf er der med denne afgørelse ikke skabt en retsbeskyttet forventning hos A om en

tilsvarende beskatning af værdien af fri lystbåd i indkomståret 1999.

Sum áður nevnt framgongur tað av typugóðkenningini, at bilurin hjá kæraranum er innfluttur

til Danmarkar sum ein persónbilur. Hetta merkir, at hann ikki er verksmiðjuframleiddur sum

tjaldbilur.

Tað framgongur greitt av løgtingslóg nr. 33 frá 19. mai 2008 um avgjøld við skráseting av

motorakførum, at bilurin skal lúka tær treytir, sum eru ásettar í § 7, stk. 1, nr. 7, 2. pkt., um

hann skal undantakast virðisavgjaldinum. Bilurin lýkur ikki treytirnar til eginvektina, sum

skal vera oman fyri 2.500 kg og kann longu av hesi orsøk ikki undantakast virðisavgjaldinum.

Svarið frá Akstovuni er tí eyðsæð í stríð við løgtingslóg nr. 33 frá 19. mai 2008 um avgjøld

við skráseting av motorakførum og kann tí longu av hesi grund ikki hava skapað ein

”retsbeskyttet forventning” hjá kæraranum.

Skatta- og avgjaldskærunevndin hevur avgjørt at staðfesta avgerðina hjá Akstovuni um

at skráseta innflutta akfarið hjá kæraranum sum persónbil og ikki sum tjaldbil

(autocamper) sambært løgtingslóg nr. 33 frá 19. mai 2008 um avgjøld við skráseting av

motorakførum við tí grundgeving, at eitt møguliga ítøkiligt svar frá Akstovuni ikki kann

vera bindandi, tí svarið er í stríð við løgtingslóg nr. 33 frá 19. mai 2008 um avgjøld við

skráseting av motorakførum. Svarið er eyðsæð í stríð við omanfyrinevndu lóg og kann tí

longu av hesi grund heldur ikki uppihaldast á tí grundarlagi, at kærarin hevur fingið ein

”retsbeskyttet forventning” av svarinum.

Skatta- og avgjaldskærunevndin hevur í hesum sambandi viðmerkt, at støða ikki er tikin til,

um Akstovan ítøkiliga hevur tikið støðu til, um bilurin hjá kæraranum kann skrásetast sum

tjaldbilur sambært § 7, stk. 1, nr. 7 í løgtingslóg nr. 33 frá 19. mai 2008 um avgjøld við

skráseting av motorakførum. Tað er tó eingin ivi um, at kærarin stillar Akstovuni ein

ítøkiligan spurning, og at Akstovan als ikki gevur eitt greitt og nøktandi svar til kæraran, og at

hetta svarið hevur við sær, at kærarin skal gjalda meira enn væntað í samband við innflyting

af bili sínum. Hetta er sera óheppið og ikki í tráð við góðan fyrisitingarsið. Skatta- og

avgjaldskærunevndin hevur tó ikki av hesi grund møguleika fyri at koma til eina aðra

niðurstøðu í málinum.

Spurningurin um møguliga ábyrgd hjá Akstovuni at endurgjalda eitt møguligt tap hjá

kæraranum kann leggjast fyri Føroya Rætt til støðutakan.

